
Namamrita Rasayanam

ನಾಮಾಮೃತರಸಾಯನಂ

.. ಶ್ರೀಃ ..
ಸಕೃತ್ಪ್ರಪನ್ನಜನತಾಸಂರಕ್ಷಣದೀಕ್ಷಿತಾಯ ಶ್ರೀರಾಮಬ್ರಹ್ಮಣೇ ನಮಃ .
ಸದಾ ಸರ್ವೇಷ್ಟದಂ ಜಂತೋಃ ಸರ್ವಾರಿಷ್ಟನಿವಾರಕಂ .

ಶ್ರೀರಾಮನಾಮ ಜಯತು ಶ್ರೇಯೋಹೇತುಶಿಖಾಮಣಿಃ .. 1..
ಸದಾನಂದಃ ಶ್ರೀಮಾನನುಪಧಿಕಕಾರುಣ್ಯವಿವಶೋ
ಜಗತ್ಕ್ಷೇಮಾಯ ಶ್ರೀಹರಿಗಿರಿಶರೂಪಂ ವಿಧೃತವಾನ್ .

ಅಪರ್ಯಾಪ್ತಂ ರೂಪಂ ಜಗದವನ ಏತತ್ಪುನರಿತಿ
ಪ್ರಭುರ್ಜಾಗರ್ತಿ ಶ್ರೀಹರಿಗಿರಿಶನಾಮಾತ್ಮಕತಯಾ .. 2..
ಸಕಲಭುವನರಕ್ಷಾಪೇಕ್ಷಯಾಯಃ ಪರಾತ್ಮಾ
ನಿರವಧಿದಯಯಾ ಶ್ರೀಶೇಶನಾಮಾತ್ಮಕಃ ಸನ್ .

ಪ್ರವಿಲಸತಿ ಸದಾಸೌ ಸೋಽನುಕಂಪಾಸುಧಾಬ್ಧಿ-
ರ್ಮಮ ಭವತು ತದಾತ್ಮಾ ಸುಸ್ಥಿರೋ ವಕ್ತ್ರಪದ್ಮೇ .. 3..
ಸರ್ವಸ್ಯ ಲೋಕಸ್ಯ ಸದಾ ಸುಗುಪ್ತ್ಯೈ
ನಾಮಾತ್ಮಕೋ ಭಾತಿ ಹರೀಶಯೋರ್ಯಃ .
ದಯಾಸುಧಾಬ್ಧಿಃ ಸ ತದಾತ್ಮಕೋ ಮೇ
ರಾಮಃ ಸದಾ ವಕ್ತ್ರಸರೋರುಹೇಽಸ್ತು .. 4..
ಯನ್ನಾಮಕೀರ್ತನಾದೇವ ದಗ್ಧದುರ್ಜಾತಿಕಿಲ್ಬಿಷಃ .
ಕಿರಾತೋಽಭೂನ್ಮುನಿಶ್ರೇಷ್ಠೋ ವಾಲ್ಮೀಕಿರಿತಿ ವಿಶ್ರುತಃ .. 5..
ವಿದ್ಯಾಧರಾಖ್ಯವಿಪ್ರೋಽಪಿಯನ್ನಾಮ್ನಃ ಕೀರ್ತನಾದಗಾತ್ .

ಮುಕ್ತಿಂ ತದ್ರಾಮನಾಮ್ನ್ಯೇವ ಮಮ ವಾಗಸ್ತು ಸರ್ವದಾ .. 6..
ಸಕಲಭುವನಕರ್ತಾ ಸಚ್ಚಿದಾನಂದರೂಪೋ
ಗಿರಿಶಮುಖಸುರೇಂದ್ರೈರ್ಗೀತಕೀರ್ತಿಃ ಪರಾತ್ಮಾ .
ಸಕೃದುಪಗತರಕ್ಷಾದೀಕ್ಷಿತಃ ಶ್ರೀನಿವಾಸೋ
ಮಮ ಹೃದಿ ನಿವಸನ್ಮಾಂ ಪಾತು ಸೀತಾಸಮೇತಃ .. 7..
ನಿರ್ಮಾತಾ ಸ್ಥಿತಿಕಾರಕೋಽಸ್ಯ ಜಗತಃ ಸರ್ವೇಶ್ವರಃ ಸರ್ವಗಃ
ಸಚ್ಚಿದ್ರೂಪಸುಖಾತ್ಮಕೋ ವಿಜಯತೇ ಸ್ವಾತ್ಮಾಖಿಲಾನಾಂ ಚಯಃ .

ನಾಮಾಮೃತರಸಾಯನಂ

ಸಾಕ್ಷೀ ವೇದಗಿರೇಡ್ಯಪಾದಕಮಲಸ್ತ್ರಾತಾ ಪ್ರಪತ್ತುಃ ಸಕೃ-
ದ್ದೇವೋಽಸೌ ಕೃಪಯಾಸ್ತು ರಕ್ಷಣಪರೋ ರಾಮೋ ಮುದಾ ಮೇ ಸದಾ .. 8..
ಸಕೃತ್ಪ್ರಪನ್ನಸ್ಯ ಜನಸ್ಯ ರಕ್ಷಾ
ಕೃಪಾಂಬುಧೇರ್ಯಸ್ಯ ಮಹದ್ ವ್ರತಂ ಸಃ .
ರಾಮಃ ಸದಾವ್ಯಾದ್ರಮಣೀಯಕೀರ್ತಿಃ
ಸೀತಾಪತಿರ್ಮಾಂ ಶರಣಂ ಪ್ರಪನ್ನಂ .. 9..

ಸೃಷ್ಟ್ಯಾದಿಹೇತುರಖಿಲಸ್ಯ ಚರಾಚರಸ್ಯ
ದೃಷ್ಟ್ಯಾ ನಿರಸ್ತಮದನಾಖಿಲಗರ್ವರಾಶಿಃ .
ಪಾತಾಖಿಲಸ್ಯ ಜಗತಃ ಪರಮೋ ನಿಯಂತಾ
ಸಾಂಬಃ ಸದಾ ಸ್ಫುರತು ಮೇ ಹೃದಿ ರಾಮರೂಪಃ .. 10..
ಚೇತನಾನಾಂ ಹಿ ಸರ್ವೇಷಾಂ ಯಃ ಸದಾ ಶಂಕರಃ ಸದಾ .
ಸ ಶಿವಃ ಶಂಕರೋ ಭೂಯಾತ್ಸದಾ ಮಮ ದಯಾಂಬುಧಿಃ .. 11..
ಸಕಲನತಜನಾನಾಂ ರಕ್ಷಣೇ ಬದ್ಧದೀಕ್ಷೋ
ವರವಟತರುಮೂಲೇ ಸಂನಿವಿಷ್ಟೋಽಖಿಲಾತ್ಮಾ .
ಸಕಲಮುನಿಜನಾನಾಂ ಜ್ಞಾನದಾತಾ ದಯಾಬ್ಧಿಃ
ಪ್ರದಿಶತು ಸುಮತಿಂ ಮೇ ದಕ್ಷಿಣಾಮೂರ್ತಿದೇವಃ .. 12..
ವಿಜ್ಞಾನವೈರಾಗ್ಯಪರಾತ್ಮಭಕ್ತಿ-
ಶಮಾದಿಭಿರ್ಯೋಽಧಿಕತಾಂ ಪ್ರಪನ್ನಃ .
ವಿಶ್ವಾಧಿಕಾಖ್ಯಾಮಗಮಚ್ಚ ತೇನ
ಗುರೂತ್ತಮಂ ತಂ ಪ್ರಣಮಾಮಿಮೂರ್ಧ್ನಾ .. 13..

ನತ್ವಾ ಗಣೇಶಂ ನಿಖಿಲಾಂಸ್ತು ವಿಘ್ನಾ-
ಞ್ಜಿತ್ವಾಮರಾಸ್ತೋಷಮಿಯುಸ್ತಮೇವ .

ತತ್ತ್ವಾವಬೋಧಾಯ ನಮಾಮಿಮೂರ್ಧ್ನಾ
ನಿತ್ಯಂ ನಿಹಂತುಂ ನಿಖಿಲಾಂಸ್ತು ವಿಘ್ನಾನ್ .. 14..

ಯಾ ವೇದಶಾಸ್ತ್ರಾತ್ಮಕವಂದ್ಯದೇಹಾ
ಸರ್ವೈಃ ಸುರೇಂದ್ರೈರ್ಮುನಿಭಿಶ್ಚ ಪೂಜ್ಯಾ .
ಶ್ರೀಭಾರತೀ ಸಾ ದಯಯಾಮದೀಯೇ
ಜಿಹ್ವಾಂಗಣೇ ನೃತ್ಯತು ಸರ್ವದೈವ .. 15..

ಶಾಸ್ತ್ರಾರ್ಥಂ ಸುವಿನಿರ್ಣೇತುಮಿಷ್ಟದಂ ಸರ್ವದೇಹಿನಾಂ .

ಯತಿರೂಪಧರಂ ನೌಮಿ ಶಂಕರಂ ಲೋಕಶಂಕರಂ .. 16..

ಶ್ರೀರಾಮಸ್ಯ ಕೃಪಾದೃಷ್ಟ್ಯಾ ತನ್ನಾಮಸ್ಮೃತಿಲಬ್ಧಯಾ .
ರಚ್ಯತೇ ಶ್ರೀಭಗವತೋ ನಾಮಾಮೃತರಸಾಯನಂ .. 17..

ನಾಮಕೀರ್ತನರೂಪೋ ಹಿ ಧರ್ಮಃ ಶ್ರೀಪರಮಾತ್ಮನಃ .
ಶ್ರುತಿಸ್ಮೃತಿಪುರಾಣಾದಿಶಾಸ್ತ್ರೇಷು ವಿಹಿತಃ ಕ್ರಮಾತ್ ..

ಸರ್ವಾಶ್ರಮಣಾಮನ್ಯೇಷಾಂ ಜನಾನಾಂ ಚ ಗರೀಯಸಾಂ .

ನಿಕೃಷ್ಟಾನಾಂ ಚ ಸರ್ವೇಷಾಂ ಸರ್ವಾಘೌಘನಿವಾರಕಃ ..
ಸರ್ವೇಷ್ಟಫಲದೋ ಬ್ರಹ್ಮವಿಜ್ಞಾನಸ್ಯ ಸಮುದ್ಭವಃ .
ವೇದೋಕ್ತಃ ಸರ್ವಧರ್ಮಾಣಾಂ ಸಕಲಾಶ್ರಮವಾಸಿಷು ..
ಅನುತ್ತಮಃ ಶ್ರುತಃ ಕಂಚಿನ್ನಿಯಮಂ ನೈವ ವಾಂಛತಿ .

ಅತಃ ಸಕಲಧರ್ಮೇಭ್ಯಃ ಸುಲಭಃ ಸರ್ವಮಂಗಲಃ ..
ಇತ್ಯೇತದರ್ಥಂ ಸಕಲಂ ಸ್ಪಷ್ಟೀಚಕ್ರೇ ಸ್ವವಾಕ್ಯತಃ .
ಸಹಸ್ರನಾಮಭಾಷ್ಯೇಽಸ್ಮಿನ್ಭಾಷ್ಯಕಾರೋ ದಯಾಂಬುಧಿಃ ..
ಇತಿ ಶ್ರೀಮದ್ಬೋಧೇಂದ್ರವಿರಚಿತಂ ನಾಮಾಮೃತರಸಾಯನಂ ಸಂಪೂರ್ಣಂ ..

